
RASULULLAH SAW bersabda:  
“Tidak ada satu hari yang lebih 
banyak bagi manusia untuk 
dibebaskan daripada api  
neraka kecuali pada hari  
wukuf di Arafah.”  
–  Riwayat Muslim.

AGENDA MELAYU 
BUKAN RASIS

Mencari 
kesepakatan dalam 
kepelbagaian umat

KATA orang tua-tua sepakat membawa berkat.  Per-
kataan sepakat membawa erti tidak bertentangan 
dan seia sekata. Walaupun terdapat perbezaan dalam 

kehidupan masyarakat Islam tetapi wujud titik kesepaka-
tan yang dapat mengikat mereka untuk bergerak dalam 
bentuk kolektif. Titik-titik inilah yang perlu difokuskan 
oleh umat Islam agar maruah dan kehidupan beragama 
mereka menjadi cemerlang.

Kepelbagaian umat Islam adalah satu fitrah. Itu sebe-
narnya adalah tabiat manusia semula jadi. Ia juga menjadi 
tanda kekuasaan Allah SWT yang menciptakan kepelbaga-
ian. Dalam tradisi ilmu Islam, khasnya dalam fikah, kepel-
bagaian pandangan ulama dapat menyuburkan lagi perun-
dangan syariah sesuai untuk menjawab isu-isu baharu dan 
moden yang perlu dilihat dari konteks syariah dengan se-
baik-baiknya. Kepelbagaian ini perlu diperakukan sebagai 
sumber lumayan kepada perkembangan fikah.

Apabila kita menyelusuri sejarah Islam, perbezaan ada-
lah satu yang diakurkan oleh imam mazhab yang empat.  
Imam Malik r.a. pernah menolak kandungan kitab Muatta’ 
yang secara amnya adalah amalan ahli Mekah untuk digu-
na pakai oleh khalifah Mansor daripada kerajaan Abbasiah 
di wilayah-wilayah jajahannya kerana setiap umat itu ber-
beza-beza pandangan kerana menerima pelbagai riwayat 
dan menyampaikan berita yang mereka terima itu.  

Mereka beramal berdasarkan maklumat yang diterima.  
Mereka berinteraksi dengan umat lain dengan menghor-
mati perbezaan umat yang lain itu. Jika disekat amalan 
mereka dengan kefahaman yang berbeza, maka sudah ten-
tu akan mendatangkan kesusahan kepada umat berkenaan.  

Walaupun perbezaan pandangan adalah satu hakikat, 
ulama seperti Shah Waliyullah al-Dihlawi (1703-1762) men-
yatakan perbezaan dalam kalangan umat Islam pada za-
man selepas imam mazhab yang empat atau zaman taklid 
membawa lebih keburukan daripada kebaikan.  

Ini kerana pengikut mazhab masing-masing akan 
mengehadkan perbahasan berdasarkan pandangan imam 
dan ulama mazhab masing-masing. Mereka berbeza bukan 
disebabkan amalan ijtihad tetapi atas dasar taklid atau iku-
tan semata-mata.

Amalan taklid ini akan menimbulkan sikap taksub 
dan mengagung-agungkan pandangan imam dan ulama 
mazhab masing-masing, tidak menghormati pandangan 
orang lain sehingga boleh menimbulkan perpecahan dan 
perselisihan dalam masyarakat. 

Disebabkan itu, perbezaan pandangan khasnya dalam 
hidup beragama orang Islam perlu diselusuri dengan teliti 
agar ia membawa rahmat dan bukan sebaliknya. 

Sebagai contoh ulama terdahulu seperti imam Syafie 
antara lain menetapkan sumber asas perundangan Syariah 
selain al-Quran dan Sunnah nabi Muhammad SAW, turut 
ditambah qias dan ijmak ulama.  

Dalam mazhab Hanafi, pandangan fikah yang mempu-
nyai autoriti dan masyhur akan diguna pakai berbanding 
dengan pandangan terpencil.  Ciri-ciri ini dijadikan garis 
panduan agar umat Islam dapat mengambil pandangan 
yang kuat dalam urusan beragama mereka.

Ini adalah antara titik-titik kesepakatan yang boleh di-
contohi oleh umat Islam semasa.  Ilmu Islam yang bersum-
berkan pandangan kuat perlu diutamakan dalam hidup 
beragama mereka.  Apabila masyarakat menerima sesuatu 
isu agama yang disandarkan kepada pandangan yang kuat 
dan masyhur, maka akan wujud sikap kesepakatan dalam 
sesuatu isu.   

Masyarakat dan individu tidak sepatutnya mengeten-
gahkan pandangan pilihan yang bersifat terpencil dalam 
sesuatu isu agama kepada masyarakat. Ini kerana ia 
boleh mengundang pelbagai persoalan baharu kepada 
masyarakat.  

Selain berbeza adat dan amalan biasa masyarakat setem-
pat, ia juga boleh membawa kepada fitnah dan mengancam 
kerukunan dalam kehidupan sedangkan pandangan pili-
han tersebut sepatutnya boleh menjadi amalan individu 
berkenaan semata-mata. 

PENULIS ialah Pegawai Penyelidik Pusat Kajian Syariah, Undang-undang 
dan Politik IKIM.

TERUJA penulis bersama-
sama lautan rakyat berbaju 
merah dalam Himpunan 
Rakyat Bersatu di Padang 
Merbuk pada Rabu lalu 

yang dianggarkan tidak kurang dari-
pada 200,000 orang. Majoriti hadir 
ialah orang Melayu yang datang dari 
seluruh pelosok negara yang seolah-
olah menjawab tamparan siri-siri 
perhimpunan Bersih yang selama ini 
didominasi kaum Cina.

Rata-rata yang penulis temui un-
tuk menanyakan alasan mereka tu-
run beramai-ramai melahirkan rasa 
marah dan sedih lantaran sikap bi-
adab segelintir masyarakat Cina yang 
termakan hasutan parti DAP hingga 
sanggup menghina pemimpin-pem-
impin Melayu seperti adegan memi-
jak gambar dua pemimpin utama 
Melayu Islam khususnya Perdana 
Menteri, Datuk Seri Najib Tun Razak 
dan Presiden Pas, Datuk Seri Abdul 
Hadi Awang.

Ramai juga yang mulai berse-
mangat dan berharap agar bangsa 
Melayu bersatu mempertahankan 
tanah air dan memartabatkan maru-
ah mereka yang semacam mula dipi-
jak dan diperkotak-katikkan oleh 
pihak-pihak berkepentingan.

Hari ini apabila ada yang ber-
cakap mengenai agenda memarta-
batkan bangsa Melayu maka sering-
kali mereka akan terus dituduh rasis 
atau perkauman. Sedangkan bangsa 
lain yang berjuang menegakkan hak 
dan kepentingan bangsa mereka 
tidak pula dianggap rasis. 

Tuduhan sebeginilah yang me-
nyebabkan segelintir orang Melayu 
kadangkala malu bahkan rasa ber-
salah atau apologetik apabila hen-
dak bercakap mengenai hak dan 
kepentingan mereka kerana takut 
dituduh rasis atau perkauman. 

 Pertamanya, kita harus faham 
makna rasis yang sebenar. Jika diru-
juk kamus Oxford antarabangsa, 
makna rasis ialah satu kefahaman 
bahawa sesuatu bangsa itu lebih 
mulia berbanding bangsa lain hingga 
menebal nilai prejudis dan terjebak 
kepada perlakuan diskriminasi yang 
menafikan hak bangsa lain kerana 
dianggap lebih rendah martabatnya 
berbanding mereka. 

Persoalannya benarkah pejuang-
pejuang Melayu bersikap rasis seba-
gaimana definisi ini? Apakah agenda 
memartabatkan bangsa Melayu ini 
bertentangan dengan prinsip Islam? 
Atau apakah benar tanggapan sege-
lintir yang berpandangan bahawa 
fahaman kebangsaan ini tidak ubah 
seperti konsep asabiyah jahiliyah 

yang sesat lagi menyesatkan? 
Hakikatnya, mereka yang ser-

ing memperjuangkan agenda Mel-
ayu dan Bumiputera tidak pernah 
mendakwa Melayu itu lebih mulia 
(supreme) berbanding bangsa lain. 
Mereka juga tidak sesekali mende-
sak agar kerajaan melakukan dasar 
diskriminasi hingga menafikan hak 
dan kepentingan bangsa lain seba-
gaimana yang dijamin Perlemba-
gaan Persekutuan.

Jika difahami konteks perjuan-
gan memartabatkan agenda Melayu 
hanyalah menegaskan agar dasar-
dasar afirmatif yang menzahirkan 
semangat dan aspirasi Perlemba-
gaan Persekutuan dipertahankan. 
Desakan sedemikian lahir atas rasa 
khuatir dengan sikap segelintir eks-
tremis kaum yang sudah mulai be-
rani mencabar Perlembagaan yang 
menerasi keharmonian kaum sela-
ma lebih 58 tahun merdeka. 

Apa yang pasti agenda Melayu 
bukanlah seperti fahaman nasion-
alisme sekular Barat yang terpisah 
daripada prinsip dan aturan agama 
hingga menggejala budaya rasis 
atau perkauman sempit. Semangat 
kebangsaan juga tidak sama sekali 
berintikan kesombongan dan kefa-
natikan melulu hingga tercerna 
nilai-nilai materialistik yang men-
gancam kemanusiaan.

Sebaliknya agenda Melayu men-
cangkupi makna kebangsaan yang 
luas dan subur dengan nilai-nilai 

keislamanan sejati yang hakikatnya 
begitu kental menerasi jiwa dan ja-
tidiri pejuang-pejuang Melayu Islam. 

Dalam upaya menyuburkan se-
mangat kebangsaan dan patriotisme, 
bekas pimpinan tertinggi Pas yang 
terkenal sebagai tokoh agamawan 
nasionalis, Dr. Burhanuddin al-Hilmy 
dalam makalahnya bertajuk Perjuan-
gan Kita, secara jelas merungkaikan 
makna perjuangan nasionalisme Me-
layu yang harus sentiasa berpaksikan 
nilai-nilai keislaman sejati yang ber-
sifat akomodatif, menjunjung prin-
sip keadilan, rasa kemanusiaan dan 
persaudaraan sejagat. 

Menurut beliau, dengan menjun-
jung prinsip keadilan dan kebenaran 
sahajalah yang mampu menjelma-
kan semangat kebangsaan luhur dan 
tidak mudah terjerat dalam kerang-
ka asabiyah jahiliyah atau fanatik 
kesukuan melulu sebagaimana yang 
diamalkan oleh masyarakat Arab ja-
hiliyah sebelum Islam. 

Pemikiran beliau ini seiring den-
gan firasat ahli falsafah Islam ter-
sohor Ibn Khaldun yang lahir pada 
zaman kegemilangan kerajaan Islam 
Andalusia. Melalui kitabnya yang 
masyhur Muqaddimah, Ibn Khaldun 
menyingkap fahaman kebangsaan 
berteraskan dua dimensi asabiyah 
yang menurutnya boleh jadi positif 
atau negatif. 

Beliau mentakrifkan asabiyah 
yang positif ialah semangat permua-
fakatan dan persefahaman yang 
terbentuk dalam struktur sosial 
masyarakat hingga membudaya si-
kap tolong menolong dan bekerjasa-
ma antara satu sama lain. 

Pandangan ini berpandukan ke-
pada firman Allah yang terungkap 
melalui ayat ke 2 Surah Ali Imran: 
Dan bekerjasamalah dalam perkara-
perkara yang baik dan takwa dan jan-
ganlah bekerjasama dalam perbua-
tan-perbuatan dosa lagi menganiaya.

Penjiwaan seutuhnya kepada nilai 
asabiyah yang positif inilah yang 
mampu menggerakkan masyarakat 
Islam keseluruhannya untuk sama-sa-
ma terlibat secara aktif dan konstruk-
tif dalam sebuah pasukan demi men-
jana tamadun bangsa yang unggul. 
Sebaliknya sesebuah tamadun akan 
terdedah kepada kebinasaan sekiran-
ya asabiyah jahiliyah yang berlandas-
kan sentimen perkauman sempit lebih 
mendominasi sesuatu bangsa. 

Menurut Ibn Khaldun bangsa 
yang terbelenggu dengan asabiyah 
jahiliyyah ini seringkali terbudaya 
dengan nilai sombong, tidak rasion-
al sehingga menolak nilai-nilai ke-
benaran dan keadilan semata-mata 

atas dorongan sentimen dan kepent-
ingan kelompok.

Pandangan Ibn Khaldun ini be-
rasaskan hadis berkenaan seorang 
sahabat yang bertanya kepada Nabi 
SAW: “Apakah yang dimaksudkan 
asabiyah itu? Apakah kecintaan se-
seorang terhadap bangsanya dikata-
kan asabiyah? Rasulullah SAW men-
jawab, “Tidak! Yang dimaksudkan 
asabiyah ialah apabila seseorang 
menolong bangsanya dalam melaku-
kan kezaliman.” (Riwayat Ibn Majah)

Sememangnya pandangan Ibn 
Khaldun mengenai kedua-dua di-
mensi asabiyah ini amat penting 
untuk dihayati bagi meletakkan 
asas kefahaman kebangsaan di tem-
patnya. Malah dengan memahami 
konsep dan makna kebangsaan se-
cara tuntas sahajalah dapat menge-
lakkan umat daripada terbelenggu 
dalam perbalahan istilah yang tidak 
menguntungkan. 

Penghayatan kepada semangat 
kebangsaan berorientasikan nilai-
nilai Islam sejati juga berupaya men-
jelmakan natijah positif terhadap 
apa jua usaha untuk membangun-
kan negara. Akhirnya dalam kerang-
ka memastikan kelangsungan kea-
manan dan kestabilan negara yang 
tercinta ini, agenda memperkasa 
bangsa teras yang merupakan kom-
ponen majoriti dalam negara ini 
mestilah terus diutamakan. 

Namun agenda memperkasa Me
layu-Islam tidaklah sesekali mengha
lalkan perlakuan zalim seperti men
diskriminasi mahupun menafikan 
hak bangsa-bangsa minoriti yang juga 
sebahagian daripada warga Malaysia 
yang turut berperanan menyumbang 
kepada pembangunan negara.

Apa yang paling mustahak un-
tuk seluruh rakyat kembali men-
jiwai dan menghayati asas-asas 
Perlembagaan dan Rukun Negara 
yang menjadi dokumen terpent-
ing mengikat dan mencerakinkan 
hak dan tanggungjawab setiap kita 
dalam sama-sama membangunkan 
negara bangsa yang tercinta. 

Dengan penghayatan dan peng-
hormatan secara tuntas kepada Per-
lembagaan inilah maka tidak harus 
timbul lagi suara-suara sumbang 
yang sentiasa menghidu peluang 
mahu merungkai asas-asas yang 
telah membina kekuatan negara 
selama ini khususnya di kalangan 
pemimpin cauvinis yang oportunis 
seperti DAP. 

DATUK DR. ASYRAF WAJDI DUSUKI 
ialah Timbalan Menteri di Jabatan Perdana 
Menteri.

ASYRAF
WAJDI DUSUKI

Namun agenda 
memperkasa Melayu-
Islam tidaklah sesekali 
menghalalkan 
perlakuan zalim seperti 
mendiskriminasi 
mahupun menafikan hak 
bangsa-bangsa minoriti 
yang juga sebahagian 
daripada warga Malaysia 
yang turut berperanan 
menyumbang kepada 
pembangunan negara.

AWANG berasa sayu setiap kali menatap gambar-gambar yang 
memaparkan mengenai penderitaan pelarian Islam di Eropah. 
Mereka bertarung nyawa demi meneruskan kehidupan di bumi as-
ing setelah negara sendiri dilanda pergolakan akibat peperangan.

Walaupun ada negara sudah membuka pintu kepada mereka, 
namun jumlahnya semakin bertambah dari semasa ke semasa. 
Sukar dibayangkan apakah kesudahan mereka. Apa yang pasti 
hari demi hari, pelarian itu terpaksa menyabung nyawa.

Di Hungary, mereka dilayan bagaikan binatang. Makanan di-
campak begitu sahaja. Ada antara mereka dipukul dan ditangkap. 
Sedih sekali melihat situasi tersebut. Negara-negara Eropah yang 
sebelum ini membenarkan mereka masuk mula menutup laluan. 
Ini berikutan jumlah pelarian yang semakin bertambah.

Tanpa kita sedari dunia sedang menyaksikan satu lagi tragedi 
kemanusiaan yang amat dahsyat. Nilai nyawa manusia bagaikan 
tiada harganya lagi. Segala-galanya kerana peperangan yang 
tidak sudah termaktub dalam sejarah kemanusiaan hanya men-
datangkan kesengsaraan dan penderitaan.

 Sementara kita bersimpati dengan nasib mereka dalam masa 
yang sama, kita harus belajar bersyukur kerana berada di sebuah 
negara yang aman dan makmur. Mungkin ada sedikit sebanyak 
masalah namun ia jauh lebih baik berbanding negara-negara 
dari mana pelarian-pelarian Islam itu berasal. Semoga apa yang 
berlaku kepada pelarian tersebut akan dijadikan pengajaran agar 
kita tidak mengorbankan keamanan semata-mata untuk menca-
pai tujuan politik yang sementara.

Awang – Sentiasa bersyukur.

ALHAMDULILLAH, segala puji 
kepada Allah. Syukurlah di 
sebalik ujian yang menimpa 

jemaah haji seperti ribut pasir, kren 
tumbang dan kebakaran hotel, 
kerajaan Malaysia berjaya menda-
pat kuota tambahan untuk rakyat 
negara ini menunaikan ibadah haji. 
Dengan ihsan kerajaan Arab Saudi 
yang sudah pasti didorong hubun-
gan baik pemimpin Malaysia – Arab 
Saudi, 2,100 jemaah tidak lagi ter-
nanti-nanti giliran untuk menunai-
kan haji. Syukur juga kerana boleh 
dikatakan pada tahun ini, tidak 
ada cerita besar jemaah terkan-
das kerana visa atau penerbangan. 
Adalah sedikit masalah yang ak
hirnya dapat diselesaikan dengan 
baik walaupun pada saat-saat akhir. 
Penerbangan terakhir jemaah Ma-
laysia (KT69) berlepas tengah hari 
semalam dengan kerjasama Malay-
sia Airlines Berhad. Pesawat jenis 
Airbus A380 dengan muatan 489 
penumpang berlepas dari KLIA, 
kali pertama penerbangan jenis itu 
digunakan TH untuk operasi haji. 
Sebelum ini, tiga penerbangan ser-
ta beberapa penerbangan komersil 
selamat terbang sehingga 17 Sep-
tember dengan jumlah 1,612 orang 
(kuota tambahan). 

Kuota asal jemaah haji muassa-
sah seramai 22,320 orang telah be-
rada di Tanah Suci. Walaupun men
dapat pengesahan pada saat-saat 
akhir menjelang hari bertolak ke 
Arafah Selasa ini untuk wukuf pada 
9 Zulhijah (23 September), peluang 
untuk menunaikan haji disambut 
dengan penuh kesyukuran. Tidak 
ada jemaah yang akan menolak jika 
mendapat tawaran singkat. Setiap 
daripada kita yang sudah berazam 
untuk ke Mekah sudah tentu dalam 
keadaan siap sedia untuk ‘terbang’ 
pada bila-bila masa. Apa yang pen
ting, dapat menjejakkan kaki di 
bumi Mekah menjelang  wukuf. 
Beberapa hari lalu, beberapa orang 
sahabat penulis terpaksa mengam-
bil penerbangan melalui KLIA-Sin-
gapura. Mungkin sukar tetapi bagi 
mereka, ia cukup melegakan kerana 
seruan untuk ke sana sudah tiba. 
Pada masa yang sama, kita mendoa-
kan yang terbaik agar usaha mencari 
dua jemaah haji Malaysia – Shahi-
dan Saad dan Abdul Habib Lahman 
– yang dilaporkan hilang dalam 

tragedi kren tumbang di Masjidil-
haram pada 11 September lepas ber-
hasil. Tabung Haji (TH) tidak akan 
berputus asa untuk mencari jemaah 
yang hilang sementara menunggu 
keputusan ujian DNA dua keluarga 
jemaah berkenaan. Keputusannya 
akan diketahui dalam tempoh dua 
hingga tiga minggu. 

Minggu ini adalah kemuncak 
ibadah haji apabila jemaah yang 
dianggarkan tiga juta orang dari se-
luruh dunia akan bergerak ke Ara-
fah. Wukuf di Arafah adalah rukun 
haji yang kedua tetapi yang utama 
dari rukun-rukun haji itu. Haji itu 
adalah Arafah. Pada ketika ini, kita 
mengharapkan jemaah seluruh du-
nia khususnya dari Malaysia dalam 
keadaan sihat serta bersiap sedia 
untuk ke Arafah, sebuah kawasan 
yang terletak di luar tanah haram, 
kira-kira 21 kilometer dari kota suci 
Makkah. Setelah berihram (bagi 
mengerjakan haji Tamattuk), pada 
8 atau 9 Zulhijah, jemaah akan be-
rangkat ke Arafah. Masa yang wa-
jib berada atau berwukuf di Ara-
fah ialah pada awal waktu Zuhur 9 
Zulhijah hingga sebelum fajar pada 
hari Nahar, iaitu 10 Zulhijah. Masa 
yang sebaik-baiknya ialah sebaha-
gian hari kesembilan dan sebaha-
gian malam kesepuluh.  

Banyak kelebihan pada Hari Ara-
fah. Di sini digalakkan kita mem-
baca al-Quran, berwirid, berzikir, 

solat sunat dan berdoa. Inilah hari 
pertemuan dan perjumpaan besar 
antara hamba yang merdeka dan 
Tuhannya yang Maha Menerima 
Taubat lagi Maha Mengasihani. Hari 
Arafah adalah hari kemuliaan, hari 
disempurnakan agama-Nya, hari 
bulan suci, hari beramal soleh, hari 
pembebasan dan hari permohonan 
doa. Hari Wukuf menguji daya ta-
han jemaah sama ada mental, fizikal 
atau spritual. Suasana yang panas 
terik membayangkan perhimpunan 
yang lebih besar, lebih panas dan 
lebih padat iaitu perhimpunan di 
Padang Mahsyar. Perjalanan kemu-
diannya diteruskan ke Muzdalifah 
dan berada di sana untuk seketika 
serta mengutip batu-batu kecil bagi 
tujuan melontar jamrah sebelum 
meneruskan perjalanan ke Mina. 
Jemaah akan tinggal lebih lama 
di Mina bagi melontar ketiga-tiga 
jamrah iaitu Jamratul Ula, Jamratul 
Wusta dan Jamratul Aqabah pada 
11, 12 dan 13 Zulhijah. 

Bagi kita di Malaysia yang tidak 
berpeluang ke sana pada kali ini, 
sama-samalah kita menghayati ‘roh 
haji’ supaya turut sama mendapat 
ganjaran dan rahmat-Nya. Kita di-
galakkan berpuasa pada hari-hari 
yang ditetapkan dan melakukan 
ibadah korban dengan menyembe-
lih haiwan ternakan seperti kam
bing, biri-biri atau lembu.  

Elok juga menjelang 10 Zulhijah 

ini kita menyelak semula khutbah 
terakhir Rasulullah SAW. Semoga 
ianya menjadi panduan. Antara inti 
pati khutbah itu ialah:
 Wahai manusia, seperti mana 

kamu menganggap bulan ini dan 
kota ini sebagai suci, maka ang-
gaplah jiwa dan harta setiap orang 
Muslim sebagai amanah suci. Kem-
balikan harta yang diamanahkan 
kepada kamu kepada pemiliknya 
yang berhak. Janganlah kamu sakiti 
sesiapa pun agar orang lain tidak 
menyakiti kamu lagi. 
 Ingatlah bahawa sesungguhnya 

kamu akan menemui Tuhan kamu 
dan Dia pasti membuat perhitungan 
di atas segala amalan kamu. Allah 
telah mengharamkan riba, oleh itu 
segala urusan yang melibatkan riba 
dibatalkan.
 Berwaspadalah terhadap syai

tan demi keselamatan agama kamu. 
Dia telah berputus asa untuk menye-
satkan kamu dalam perkara-perkara 
besar. Maka berjaga- jagalah supaya 
kamu tidak mengikutinya dalam 
perkara-perkara kecil. 
 Wahai manusia, dengarlah ber-

sunggah-sungguh kata-kataku ini, 
sembahlah Allah, dirikanlah sem-
bahyang lima kali sehari, berpua-
salah pada bulan Ramadan, dan tu-
naikanlah zakat dari harta kekayaan 
kamu. Kerjakanlah ibadah haji seki-
ranya kamu mampu. 
 Ketahuilah bahawa setiap Mus-

lim adalah saudara kepada Muslim 
yang lain. Kamu semua adalah sama; 
tidak seorang pun yang lebih mulia 
dari yang lainnya kecuali dalam 
takwa dan beramal soleh. Ingatlah, 
bahawa kamu akan menghadap 
Allah pada suatu hari untuk diper-
tanggungjawabkan di atas segala 
apa yang telah kamu kerjakan. Oleh 
itu awasilah agar jangan sekali-kali 
kamu terkeluar dari landasan kebe-
naran selepas ketiadaanku.
 Sesungguhnya aku tinggalkan 

kepada kamu dua perkara, yang 
sekiranya kamu berpegang teguh 
dan mengikuti kedua-duanya, nes-
caya kamu tidak akan tersesat se-
lama-lamanya. Itulah al-Quran dan 
Sunnahku. 

Semoga keluarga, jiran dan sa-
habat kita yang sedang menger-
jakan haji dapat melaksanakan 
ibadah dengan sempurna serta 
mendapat ganjaran haji mabrur.

Hayati ‘roh haji’ menjelang  
hari wukuf di Arafah

 SUASANA di kawasan melontar  jamrah di Mina tahun lalu.


